ქართული პრესის მონიტორინგი

05.01.2018
სარჩევი: 

- 2 -ახალი თაობა


- 2 -სუს-მა თემირლან მაჩალიკაშვილისა და ჩატაევის ჯგუფის წევრების შეხვედრის ვიდეო გაასაჯაროვა - ახმედ ჩატაევის ბინიდან ამოღებულია თემირლან მაჩალიკაშვილის სახელზე გაფორმებული საბანკო ხელშეკრულება (ახალი თაობა)


- 2 -მამუკა ტუსკაძე: საფინანსო კომპანიების თაღლითურ საქმეებში გიორგი ქადაგიძეც იყო ჩართული (ახალი თაობა)


- 3 -„საქართველოში ეკონომიკის ზრდა ნავთობის ფასებმა შეაფერხა“  - მიხეილ დუნდუა: ლარის დასტაბილურება იანვრიდან დაიწყება (ახალი თაობა)


- 4 -„საქართველოში სახალხო მღელვარება ნებისმიერ მომენტში შეიძლება დაიწყოს“ - დიმიტრი ბიძინაშვილი: ოპოზიცია კაპრიზებს უნდა შეეშვას და უსამართლობას ერთად დაუპირისპირდეს (ახალი თაობა)


- 5 -„ყველა ძალა ცდილობს, კონსტიტუცია საკუთარ თავზე მოირგოს“ - ავთანდილ დემეტრაშვილი: საქართველოში საპარლამენტო რესპუბლიკა ვერ გაამართლებს (ახალი თაობა)




ახალი თაობა 
სუს-მა თემირლან მაჩალიკაშვილისა და ჩატაევის ჯგუფის წევრების შეხვედრის ვიდეო გაასაჯაროვა - ახმედ ჩატაევის ბინიდან ამოღებულია თემირლან მაჩალიკაშვილის სახელზე გაფორმებული საბანკო ხელშეკრულება (ახალი თაობა) 
ავტ.: შორენა მარსაგიშვილი 

სტატიის თანახმად, 26 დეკემბერს ჩატარებულ სპეცოპერაციასთან დაკავშირებით სუს-მა განმარტებების გაკეთება დაიწყო და მტკიცებულებების ნაწილი გაასაჯაროვა. უწყებამ გამოაქვეყნა ვიდეო, სადაც ჩანს, თუ როგორ გადაადგილდება თემირლან მაჩალიკაშვილი 22 ნოემბერს ჩატარებული სპეცოპერაციისას ლიკვიდირებულ და დაკავებულ პირებთან ერთად. ასევე ირკვევა, რომ ახმედ ჩატაევის ბინიდან ამოღებულია თემირლან მაჩალიკაშვილის სახელზე გაფორმებული საბანკო ხელშეკრულება. უსაფრთხოების სამსახური ამჟამად მაჩალიკაშვილის საბანკო ანგარიშებს სწავლობს. 
სახელმწიფო უსაფრთხოების სამსახურის გავრცელებულ ინფორმაციასა და თემირლან მაჩალიკაშვილის ტერორისტებთან კავშირს კატეგორიულად უარყოფენ მისი ოჯახის წევრები. მალხაზ მაჩალიკაშვილი ამბობს, რომ ბინიდან ამოღებული თანხა მისმა ქალიშვილმა გერმანიიდან ჩამოიტანა და სუს-ი ახლა ამ თანხასა თუ სხვა ფაქტებზე საუბრით ცდილობს თემირლანის დაჭრის გადაფარვას. 
გამოძიებასთან დაკავშირებით კითხვები აქვთ უხუცესთა საბჭოს წარმომადგენლებსა და უფლებადამცველ მექა ხანგოშვილს. ისინი აცხადებენ, რომ წარმოდგენილი მასალები ვერაფერს ამტკიცებს და დამატებითი მტკიცებულებებია საჭირო. 

სუს-ს სიცრუეში ადანაშაულებს „ქრონიკა +“-ის რედაქტორი ელისო კილაძეც. მისი მტკიცებით, უწყების წარმომადგენლები ცრუობენ თითქოს მაჩალიკაშვილს სპეცოპერაციისას ხელში ყუმბარა ეჭირა. ჟურნალისტი სამხარაულის ექსპერტიზის დასკვნის გამოქვეყნებას ითხოვს. 

მამუკა ტუსკაძე: საფინანსო კომპანიების თაღლითურ საქმეებში გიორგი ქადაგიძეც იყო ჩართული (ახალი თაობა) 

ავტ.: გულიკო ბალაძე 

ინტერვიუ უფლებადამცველ მამუკა ტუსკაძესთან 

უფლებადამცველ მამუკა ტუსკაძის ცნობით, საფინანსო კომპანიების, „საქართველოსა“ და „ევროკრედიტის“ მიერ დაზარალებულები დღეს ეროვნულ ბანკთან საპროტესტო აქციას გამართავენ. როგორც ტუსკაძე აცხადებს, მომხმარებლებს ზიანი ეროვნული ბანკის მიერ გატარებულმა რეფორმამ მოაყენა, რადგან უწყებამ არასაბანკო საფინანსო სექტორში არსებული პრობლემის მოგვარება ხისტად გადაწყვიტა და მოქალაქეების ბედი და მათთვის მიყენებული პოტენციური ზარალი არ გაითვალისწინა. 
უფლებადამცველი დარწმუნებულია, რომ წლების განმავლობაში საფინანსო კომპანიების თაღლითურ სქემებს ეროვნული ბანკი აფარებდა ხელს და ამ საქმეში გიორგი ქადაგიძეც აქტიურად იყო ჩართული. მისივე ინფორმაციით, ერთ-ერთი საფინანსო კომპანიის საქმის სასამართლოზე მოწმემ განაცხადა, რომ ორგანიზაციები ეროვნულ ბანკს ლობირებისთვის ქრთამს უხდიდნენ. 

მამუკა ტუსკაძის განცხადებით, საფინანსო კომპანიების თაღლითურ სქემებში  ეროვნული ბანკის კვალი აშკარად იკვეთება, თუმცა, მის რეპუტაციას სახელმწიფო განსაკუთრებულად უფრთხილდება, რადგან უწყება საერთაშორისო ორგანიზაციების თვალში საკმაოდ რეიტინგულია  და ხელისუფლებას ამ სურათის შეცვლა არ სურს. 

„საქართველოში ეკონომიკის ზრდა ნავთობის ფასებმა შეაფერხა“  - მიხეილ დუნდუა: ლარის დასტაბილურება იანვრიდან დაიწყება (ახალი თაობა) 

ავტ.: ნონა ცაბაძე 

ქვეყნის ეკონომიკურ მდგომარეობას, „ახალ თაობასთან“ საუბრისას, ექსპერტები ემზარ ჯგერენაია და მიხეილ დუნდუა აფასებენ. 

ემზარ ჯგერენაია ინტერვიუში ეკონომიკის შემაფერხებელ რამდენიმე ფაქტორს გამოყოფს. ესენია: ლარის კურსის დაცემა, მრეწველობის შეფერხება და ინფლაციის მაღალი დონე. ჯგერენაიას განცხადებით, საქართველოში ეკონომიკური ზრდა ნავთობის ფასებმაც მნიშვნელოვნად შეაფერხა და ფაქტობრივად, ყველა პროდუქტი გაძვირდა. 
ანალიტიკოსი ამბობს, რომ ლარის კურსთან დაკავშირებით პროგნოზების გაკეთება რთულია, რადგან ეროვნული ბანკი სირაქლემის პოზას იკავებს. ემზარ ჯგერენაია ინტერვიუში ხაზგასმით აღნიშნავს, რომ 2018 წელი კარგი შანსია საქართველოს ეკონომიკური ზრდის მაჩვენებლის 7-8%-მდე ასაწევად, თუმცა, ამისთვის უმუშევრობის და სახელმწიფო სექტორში დასაქმებული ადამიანების შემცირებაა აუცილებელი. 

მიხეილ დუნდუას განცხადებით კი, გრძელვადიან პერსპექტივაში ქვეყნის ეკონომიკური მდგომარეობა საკმაოდ დამაიმედებელია და ამას სავალუტო ფონდის პროგნოზებიც ადასტურებს. დუნდუა მიიჩნევს, რომ ეკონომიკის განვითარებაზე დასკვნები რამდენიმე თვიანი მონაცემებით არ უნდა კეთდებოდეს. ექსპერტის თქმით, ასევე დამაიმედებელი პროგნოზები კეთდება ლარის კურსთან დაკავშირებითაც და თუკი ეროვნული ბანკი სავალუტო ფონდის რეკომენდაციებს გაითვალისწინებს, იანვრის ბოლოდან ეროვნული ვალუტის დასტაბილურება დაიწყება. 
„საქართველოში სახალხო მღელვარება ნებისმიერ მომენტში შეიძლება დაიწყოს“ - დიმიტრი ბიძინაშვილი: ოპოზიცია კაპრიზებს უნდა შეეშვას და უსამართლობას ერთად დაუპირისპირდეს (ახალი თაობა) 

ავტ.: შორენა მარსაგიშვილი 

ინტერვიუ მონიტორინგის ცენტრ „მედიატორის“ წარმომადგენელ დიმიტრი ბიძინაშვილთან 

„მედიატორის“ წარმომადგენელი აცხადებს, რომ ქვეყანაში უკიდურესად მძიმე ეკონომიკური მდგომარეობაა, საშუალო ფენა აღარ არსებობს და ღარიბების რაოდენობა ყოველწლიურად იზრდება, რის გამოც სახალხო მღელვარება გარდაუვალია. დიმიტრი ბიძინაშვილის აზრით, მოსახლეობა გაძვირებულ ცხოვრებას აუცილებლად გააპროტესტებს, ამიტომ ოპოზიციამ კეთილგონიერება უნდა გამოიჩინოს და პროცესებს სათავეში ჩაუდგეს, რადგან უმართავი, დამოუკიდებლად ქუჩაში გამოსული ხალხი სახელმწიფოებრიობას უქმნის საფრთხეს. ბიძინაშვილი ოპოზიციას კაპრიზების დავიწყებისა და გაერთიანებისკენ მოუწოდებს. 

რესპონდენტი ხელისუფლების განცხადებებსაც მიმოიხილავს და ფიქრობს, რომ სამარცხვინოა, როცა „ქართული ოცნების“ წარმომადგენლები საშუალო ხელფასად 1060 ლარს ასახელებენ, რადგან რეალურად მოსახლეობის შემოსავალი ძალიან მცირეა. დიმიტრი ბიძინაშვილის მოსაზრებით, ხელისუფლება საკუთარი ფუფუნებისთვის პრემია-დანამატებს მუდმივად იზრდის, პენსიისა თუ სოციალური ხარჯებისთვის ბიუჯეტში თანხა არასდროს მოიძებნება.
„ყველა ძალა ცდილობს, კონსტიტუცია საკუთარ თავზე მოირგოს“ - ავთანდილ დემეტრაშვილი: საქართველოში საპარლამენტო რესპუბლიკა ვერ გაამართლებს (ახალი თაობა) 

ავტ.: ნათია ხურცილავა 

ინტერვიუ ავთანდილ დემეტრაშვილთან 

კონსტიტუციონალისტი ავთანდილ დემეტრაშვილი „ახალ თაობასთან“ ინტერვიუში საკონსტიტუციო ცვლილებებზე საუბრობს და ხაზს უსვამს, რომ წარმოდგენილ დოკუმენტში, რომელიც ერთპარტიულია, ფაქტობრივად, მხოლოდ 5%-ია შესული  საკონსტიტუციო კომისიის მიერ შემუშავებული მუხლებიდან.  დემეტრაშვილის განცხადებით, ყველა ძალა ცდილობს კონსტიტუცია საკუთარ თავზე მოირგოს, რადგან მოქმედი ხელისუფლება ყოველთვის ეწინააღმდეგება წინამორბედს. 
ავთანდილ დემეტრაშვილი ქვეყნის მოწყობის მოდელზეც ამახვილებს ყურადღებას და ფიქრობს, რომ საქართველოში კლასიკური საპარლამენტო რესპუბლიკა ვერ გაამართლებს, რადგან შიდასახელმწიფოებრივი დაბალანსების სისტემა არ არსებობს. 

